
Қазақстан Республикасы 

Парламенті Мәжілісінің 

депутаттарына 
2025 жылғы 3 сәуірдегі 

№ ДС-162 

Құрметті депутаттар! 
 

Қоғамда ұлттық дәстүр мен дүниетанымға жат құбылыстарды 

насихаттайтын ақпараттарға тосқауыл қою, дәстүрлі құндылықтарды нығайту, 

кәмелетке толмағандар арасында арнайы әлеуметтік зерттеу жүргізу мәселелері 

туралы депутаттық сауалға қатысты келесіні хабарлаймыз. 

Кәмелетке толмағандар арасында жат ақпаратты қатаң сүзгіден 

өткізіп, таралуына тосқауыл қоюға қатысты 

Мәдениет және ақпарат министрлігіне қарасты Талдау және ақпарат 

орталығында 24/7 режимінде әлеуметтік желілерге мониторинг 

ұйымдастырылады (мониторинг процесіне Бас Прокуратура, Ұлттық қауіпсіздік 

комитеті, Қаржылық мониторинг агенттігі, Қаржы нарығын реттеу және дамыту 

агенттігі, Ішкі істер министрлігі, Туризм және спорт министрлігі, Оқу-ағарту министрлігі 

және басқа да мемлекеттік органдар қатысады). 

Интернет желісінің мониторингі барысында баланың денсаулығы мен 

дамуына зиян келтіретін материалдарды (суицидті насихаттау, порнография, 

қатыгездік пен зорлық-зомбылық және т.б.) анықтауға ерекше назар аударылады. 

Бұзушылықтар анықталған кезде БАҚ иелеріне ескертулер жолданады. 

Еленбеген жағдайда материалдар сот шешімі бойынша бұғатталады. Егер 

материалдарда қылмыс белгілері болса, дәлелдемелер (сілтемелер, скриншоттар) 

тиісті шаралар қабылдау үшін құқық қорғау органдарына жолданады. 

Есепті мерзімде Facebook-тің онлайн-платформаларында интернет 

желісінің мониторингі барысында 7179 құқық бұзушылық анықталды («Facebook» 

- 87, «Instagram» - 862, «Mail» - 27, «Youtube» - 74, «Вконтакте» - 2129, «Одноклассники» - 7, 

«Телеграм» - 3 978, «Tiktok» - 15). 

Онлайн-платформаларға заң бұзушылықтарды жою шараларын қабылдау 

және құқыққа қарсы материалдарды жою бойынша 339 ескерту хат пен 

хабарлама жолданды. Аталған жұмыс үнемі жүргізілуде. 

ЛГБТ қозғалысының кәмелетке толмағандарға әсері туралы зерттеу 

жүргізуге қатысты 

Бүгінгі таңда петиция шеңберінде Мәдениет және ақпарат министрлігі 

әлеуметтану зерттеу жүргізу мәселесін пысықтауда.  

Ұйымдастыру рәсімдері аяқталған соң жұмыс барлық мүдделі тараптардың 

қатысуымен жалғасады. Зерттеу нәтижелері депутаттық корпуспен, қоғамдық 

бірлестіктермен және сарапшылармен бірлесе отырып, талқыланатын болады. 

Дәстүрлі құндылықтарды нығайту бойынша тұжырымдама әзірлеуге 

қатысты 

Елімізде 2030 жылға дейінгі отбасылық және гендерлік саясат 

тұжырымдамасы, Мемлекеттік жастар саясатының 2023-2029 жылдарға арналған 

тұжырымдамасы, Мәдени саясатының 2023-2029 жылдарға арналған 

тұжырымдамасы және тағы бірқатар стратегиялық құжаттар қабылданды. 

Білім беру ұйымдарында «Біртұтас тәрбие» бағдарламасы өзектендіріліп, 

енгізілді. Отбасы институтын сақтау және нығайту жөніндегі 2025-2027 жылдарға 

арналған іс-шаралар жоспары, жоғары және жоғары оқу орнынан кейінгі білім 

беру ұйымдарында тәрбие жұмысын ұйымдастыру жөніндегі әдістемелік 

ұсынымдар іске асырылуда. 

Сонымен қатар, Мемлекет басшысының 2025 жылғы 14 наурыздағы Ұлттық 

құрылтайда берген тапсырмасын орындау шеңберінде Үкімет дәстүрлі отбасылық 

құндылықтарды тәрбиелеу, балаларды қорғау және әлеуметтік қолдау 

мәселелерін кешенді шешуге бағытталған «Қазақстан балалары» бірыңғай 

бағдарламасын әзірлеу жұмыстарын жүргізуде. 

Аталған бағдарлама заманауи сын-тегеуріндерге жауап беруге және 

еліміздегі балалардың алдында тұрған проблемаларды шешуге кешенді 

көзқарасты қамтамасыз етуге арналған. 

Балалық шақ пен отбасын мемлекеттік қолдаудың басымдықтары мен 

бағыттарын айқындайтын стратегиялық құжат ретінде «Қазақстан балалары» 

бірыңғай бағдарламасында дәстүрлі құндылықтарды нығайтуға бағытталған 

шаралар қарастырылатын болады. 

Шетелдік қаржыландыруды алатын үкіметтік емес ұйымдарды (бұдан әрі 

- ҮЕҰ) тексеруге қатысты 

Үкімет тапсырмасына сәйкес Сыртқы істер министрлігі жанынан БҰҰ, 

ЕҚЫҰ, ЕО, USAID-пен өзара іс-қимыл жөніндегі жұмыс топтары құрылды. 

Мемлекеттік органдарға шетелдік ұйымдар қолдайтын жобалар мен 

бағдарламаларды уәкілетті органдармен келісу қажеттілігі ескертілді. 

ҮЕҰ қолданыстағы заңнаманы бұзған кезде, қаржыландыру нысандары мен 

әдістеріне қарамастан, құқық қорғау органдары Қазақстан Республикасы 

азаматтарының, оның ішінде балалар мен жасөспірімдердің, құқықтары мен 

мүдделерін қорғау мақсатында әкімшілік және қылмыстық жауапкершілікке 

тартады. 

Сонымен қатар, 2025 жылғы 14 наурызда өткен Ұлттық құрылтайда берілген 

Президенттің тапсырмасына сәйкес 2025-2026 жылдары үкіметтік емес ұйымдар 

туралы заңнаманы қайта қарау жоспарланған. 

Аталған бағыттағы жұмыстар Үкіметтің тұрақты бақылауында. 

 

 

Е. Көшербаев 

 


